
1 �1 So-idi sulat likat kanak no si Pablo no pigbo-otan to Diyus to 
imbotang a no tumutubus ni Jesu-Kristu. Sulat ku diyà iyu no mgo 

taga-Ipisu no matinumanon no sinakupan ni Jesu-Kristu no na-uyunan din.
2  Madumahan kow to ka-at aw kalinaw likat to Diyus no Amoy ta aw to 

Magbobo-ot ta no si Jesu-Kristu.
3  Masayà to Diyus no Amoy to Magbobo-ot ta no si Jesus no Imananan 

to Ka-otawan su pigbogayan kinow din on to panalangin tibò diyà 
to langit no pigpatampu ki ni Jesu-Kristu. 4 To wadà pad kabotad so-
idi kalibutan, pig-abin kinow on tahan to Diyus no pinabayà du-on ki 
Jesu-Kristu agad-agad to napikiyan to Diyus no oghimuhon kinow no 
matuwadong diyà to atubangan din no wadà saà. 5 Su tahan ki man 
nalogonan to Diyus, iyan napikiyan din to oghimuhon kinow din no mgo 
anak din no si Jesu-Kristu to igpabayà su sikan to pagbo-ot to Diyus. 
6  Masayà tanow to Diyus su pighungyaman ki din likat to kabo-ot din no 
na-uyunan kid to Anak din no nalogonan din.

7 Nalipwasan kid to saà ta no pinabayà du-on ki Jesus no nigpakimatoy 
ita to pagpataug din to langosa din. Napasaylu din on to mgo saà ta su 
likat to kabo-ot din, pigka-atan ki din 8  no pighungyaman ki din tibò 
lagboy. 9 No dakoo to nama-anan to Diyus aw ka-ugsoban din, agad 
mahobong natodu-on to napikiyan din no pigbo-otan din no si Jesu-
Kristu to igpabayà, dì bali pigtaga kinow. 10 Pikii to Diyus ko magotò to 
adow, ogpagtibo-on din to tibò no pigbotad din, agad diyà to langit aw 
pasak aw ibotang din si Jesu-Kristu no panguu tibò.

11 Su tibò iyan natuman agad-agad to pikii to Diyus aw pagbo-ot din, 
aw kanami no Hudiyu, pig-abin to Diyus no oghimuhon din no sinakupan 
din no na-uyunan ni Jesu-Kristu su sikan to pikii din no niglikat to 
pagbo-ot din likat to kapinunu-an. 12  Na kanami no nig-una nig-iman to 
Imananan to Ka-otawan, nahimu koy no nakapabantug gayod to Diyus 
du-on to mgo otow su pighungyaman koy likat to kabo-ot to Diyus.

Sulat ni Pablo diyà to mgo

Taga-Ipisu

13  Na iyu gayod, angod dà man su nadinog now on to kagi to Diyus 
no Madoyow no Tutuwanon bahin to ogkabuligan kow, nigpasakup kow 
ki Jesu-Kristu aw matu-uda kow to Diyus no sakup din su pigbogayan 
kow to Ispiritu Santu agad-agad to insahad din. 14 To Ispiritu Santu no 
imbogoy ita to Amoy ta, tangod din ita aw imatu-ud din to ogkadawat 
ta to insahad ita no sinakupan to Diyus hantod to madawat tad tibò 
iyan. Sikan gayod to nakapabantug to Diyus du-on to mgo otow su 
pighungyaman kow gayod likat to kabo-ot to Diyus.

15 Kaling man kanak, likat to nadinog kud on bahin to pagtu-u now ki Jesus 
no Magbobo-ot ta aw bahin to paglogon now to tibò to sinakupan to Diyus, 
16 wadà ku bungku-i to ogpasalamat to Diyus bahin iyu. Ogdomdoman ku 
iyu ko og-ampù a to Diyus. 17 To Diyus ni Jesu-Kristu no Magbobo-ot ta no 
ogkatahudan, ogpangamuyu-an ku kandin no Diyus no Amoy no piglikatan to 
panalangin tibò to ogpasoodan kow din lagboy to Ispiritu Santu no ogpakapa-
ugsob iyu aw igka-abli to iyu no domdom awos mataga kow lagboy kandin. 
18 Ogpangamuyù a gayod to Diyus to ogkatang-awan to domdom now awos 
mataga kow to impa-iman iyu su labow iyan to panalangin no insahad 
ita to Diyus no sinakupan din. 19 Mataga kow gayod to kapanggadanan 
to kabogbogan to Diyus no imbulig din ita no nigtu-u kandin. Sikan no 
kabogbogan din, 20 angod dà to imbuhoy din ki Jesu-Kristu aw tuusa aw 
ibotang kandin diyà dapit to kalintu-u to Diyus no igpatahud din ki Jesus. 
21 Kinalabawan iyan si Jesus du-on tibò, agad harì, aw punu-an, aw panguu, 
aw magbobo-ot, aw duma pad, agad antaa, agad kunto-on no timpu aw 
mahudi no adow. 22 Impasakup to Diyus ki Jesus tibò aw ibotang kandin no 
magbobo-ot aw panguu tibò to sinakupan din 23 no angod to lawa din no 
impaghitugu din, no kandin to nigtangkap du-on to tibò no nangkabotad. Dì 
pigbo-otan to Diyus to ita no lawa ni Jesu-Kristu, oghimuhon ki to Diyus no 
ko og-ahà to mgo otow dini ita, si Jesus to ogkakita-an.

2 �1 Iyu gayod, nalabot to kabogbogan din no imbuhoy to otow su 
natodu-on iyan na-angodan now to nangkamatoy kow on su nalinop 

kow to saà aw paglapas now to kasugu-an to Diyus 2  su tahan now no 
kadodoog sikan. Kandà no timpu, to ka-ugpà now, angod dà to tahan 
no kadodoog to otow dini to babow to kalibutan no na-unug-unug dan 
to pagbo-ot ni Satanas no nakasakup to aw-awanan so-idi kalibutan no 
tahan mado-ot iyan no katuusan no ogkasunud kunto-on to mgo otow 
no konà ogtuman to kasugu-an to Diyus. 3  Itanow no mgo otow, agad 
Hudiyu aw konà, angod dà iyan natodu-on su iyan dà natuman ta to ita 
dà no nadomdoman aw na-unug-unug ta to ibog to lawa aw domdom ta 
no wadà pad ka-usab. Tibò kinow, pighimu no kasoko-anan to Diyus su 
katahani ta angod dà to katahani to duma no mgo otow dini to kalibutan.

4 Dì Diyus, dakoo to pagka-at din aw paglogon din lagboy ita. 5 Su 
agad mangkamatoy kinow dà su nakalapas kinow man iyan to kasugu-

an to Diyus, dì angod to pigbuhoy kinow din dà no natampuhan ta 
man lagboy si Jesu-Kristu. Kalipwasanan ta, iyan niglikat to kabo-ot to 
Diyus. 6  Hognà pad pigpahalin ki din diyà to pigsakupan diyà to langit 
no natampuhan ta si Jesu-Kristu aw paso-inga ki din diyà ki Jesu-Kristu 
7 awos to kaugayan, ogka-aha-an dini ita to kahungyaman din ita no 
wadà nakasokod no niglikat to kabo-ot din no pigka-atan kinow din no 
natampuhan ta si Jesus no Imananan to Ka-otawan.

8  Iyu gayod, to kalipwasanan now, kabo-ot dà to Diyus to piglikatan no 
wadà now pa-abuta dì pinabayà iyan to pagtu-u now ki Jesus. Dì agad 
pagtu-u now, wadà likat iyu. Dì kabo-ot gayod to Diyus to piglikatan to 
pagtu-u now. 9 Agad dow pighimu now, madoyow dì wadà gayod tuguti 
to Diyus to ogkahimu sikan no piglikatan to kalipwasanan now su dagow 
masayà now to iyu tu-un no lawa. 10 Diyus, pighimu ki din no sakup din 
no na-uyunan ni Jesus no Imananan to Ka-otawan su tahan kid pigbo-
otan to Diyus to igpahimu din ita kanunoy to madoyow.

11 Kaling man, konà now ogkalingawan to iyu, natodu-on pighimu kow 
to mgo Hudiyu no wadà labot now to Diyus su wadà kow pa-indan to 
lawa no pagmatu-ud to pagpasakup to Diyus. 12  Ogdomdoman now gayod 
ton wadà kow pad pasakup ki Jesus, wadà labot now to Imananan to Ka-
otawan, aw wadà labot now gayod to sinakupan to Diyus no mgo Isrili. 
Wadà kow gayod kalabot to impanahad to Diyus.

Dini to babow to kalibutan, wadà og-imanon now no madoyow aw 
wadà labot now to Diyus no sobu-ukon no tùtu-u no ampu-onon.

13  Dì kunto-on no natampuhan now on si Jesus no Imananan to Ka-
otawan, agad namakadiyù kow on natodu-on, dì pigpadani kow on 
kunto-on to Diyus su nigpakimatoy iyu si Jesu-Kristu no nigpataug to 
langosa din du-on to kinurus.

14 Itanow tibò, agad Hudiyu aw konà, si Jesus to ingkahidaag ta no 
daduwa no panon aw nakapagtibò ita. Piggawang din gayod to aad no 
naka-oot ita no ingkakablang ta natodu-on 15 su nagawang din kan no 
aad no iyan tahan no kasugu-an bahin to mgo udyu-on. To inggawang, 
pagpakimatoy din ita awos itanow no daduwa no panon, Hudiyu aw 
konà, no na-uyunan din, pighimu din no pigsobu-uk no otow no bayà su 
nagawang din to paghikablang ta. 16  To pagkablang ta gayod du-on to 
Diyus, nahusoy no nahimu ki no pigsobu-uk su sobu-uk dà to piglikatan 
to kinabuhì ta. To ingkasobu-uk ta, pagpakimatoy itanow tibò ni Jesus 
diyà to kinurus aw kagawang din to paghikablang ta no Hudiyu aw 
konà. 17 Ita no daduwa no panon, agad madani to Diyus aw madiyù, pig-
andinihan kid on ni Jesus su pigpasabut ki to Madoyow no Tutuwanon 
no piglikatan to kalinaw. 18  Mano pigpagsobu-uk kinow on ni Jesus, 
ogpakapadani kid on to Diyus no Amoy su pig-alladan ki to Ispiritu 
Santu, no kandin, soobù dà.

19 Kaling man iyu kunto-on, konà kow on no angod to bugtì no mgo 
otow dini kanami no Hudiyu su nighiduma kid on likat to pagpasakup 
ta ki Jesus su tibò kid on, mgo anak to Diyus. 20 Ko pananglitan, ita no 
tumutu-u, pigpagsaboka to Diyus aw iyu, iyan na-angodan now to mgo 
ga-ad no igkalindog to ugpa-anan to Diyus no impamotang no tugdok 
no impang-anad to mgo tumutubus ni Jesus aw mgo maglilikwaday 
to Diyus. Aw si Jesu-Kristu to sinaligan no batu no pig-ukdangan 21 no 
pigpamotangan to tibò no pighisusukmuwan to kasuukan to baoy tibò no 
nangkabogkot on aw ogkahimu kinow on no abutanan lagboy to Diyus 
su natampuhan ta to Magbobo-ot ta. 22  Iyu gayod no konà no Hudiyu, 
nalabot kow to sinakupan to Diyus no nahimu no ugpa-anan din no 
pinabayà to pagsood gayod iyu to Ispiritu Santu.

3 �1 Kaling man kanak no si Pablo no napirisu on su sakup a ni Jesus 
no Imananan to Ka-otawan aw imbotang a din no tumutubus din 

iyu, og-ampù a to Diyus iyu su nasakup kow on to Diyus agad natodu-on 
wadà labot now to sinakupan din. 2  Nadinog now on buwa to katondanan 
no imbotang kanak to Diyus awos makabayà dini kanak, ogkabogayan 
kow to Diyus to panalangin, agad wadà labot now to sinakupan din 
natodu-on. 3  Nadinog now to impatug-an bali kanak to Diyus to pikii din 
no inghobong natodu-on. Pigsulatan kud on iyu bahin sikan natodu-on, dì 
mayopot dà. 4 Ko bumasa kow so-idi ogsulaton kud iyu, ogkataga kow to 
pig-amonu to pagkadaag kud bali to pikii to Diyus no inghobong natodu-
on no nalabot kinow tibò ki Jesu-Kristu, agad Isrili aw konà. 5 Natodu-on 
no timpu, mahobong iyan su wadà pad itaga du-on to mgo otow. Dì 
kunto-on intaga on to Ispiritu Santu diyà to mgo tumutubus to Diyus 
aw mgo maglilikwaday din. 6  So-idi to intaga dan no sikan mgo otow no 
konà no sinakupan to Diyus no Isrili natodu-on, kunto-on nasobu-uk on 
no sinakupan ni Jesu-Kristu no ogkabogayan to panalangin to Diyus no 
nigbogoy du-on to mgo Isrili. Nasaboka on tibò no sinakupan to Diyus aw 
kalabot to insahad din no Madoyow no Tutuwanon to impabayà.

7 To iyan Madoyow no Tutuwanon to igpapasabut kanak to Diyus to 
mgo otow no konà no mgo sinakupan din natodu-on. Pagbogoy kanak to 
katondanan ku, intapik gayod to kabogbogan to Diyus awos matuman ku 
kan no katondanan. 8  Agad kanak, kina-intokan a to tibò no sinakupan 
din, dì pigbotangan a nasì sikan no katondanan to pagpasabut to mgo 
otow no konà no sinakupan din natodu-on sikan panalangin no imbogoy 
ni Jesu-Kristu no wadà nakasokod.

9 Igpasabut din gayod kanak to tibò to mgo otow to pig-amonu to 
Diyus to pagtuman to pikii din no bahin to panalangin to Diyus to 
ka-otawan tibò no hantod kunto-on pighobong to Diyus no nigbotad 
tibò. 10 Dì kunto-on inukasan on awos to mgo diwata no ogsakup no 
moy kabogbogan diyà to langit, ogkadaagan dan to nigsingkabugtì no 

ka-ugsoban to Diyus no pinabayà to pag-ahà du-on to sinakupan to 
Diyus. 11 Su tahan to pikii to Diyus to ogkatuman sikan no ogpabaya-
on to Magbobo-ot ta no si Jesus no Imananan to Ka-otawan. 12  Mano 
namantu-u kinow on kandin, na-uyunan kinow din, aw konà kinow on 
ogkatahà to ogduguk to atubangan to Diyus. 13  Kaling man, bahin to 
pagkapirisu ku likat to pagpang-anad ku iyu to Madoyow no Tutuwanon, 
konà now ogpalikatan to iggobloy now to ogpatangkapon now kan 
Madoyow no Tutuwanon to nigsingkabugtì no mgo otow su nasì 
ogtukhawan now su to tawoy sikan, panalangin now.

14 Mano nasobu-uk kinow on to panalangin to Diyus, og-ampu-an kud 
iyu to Diyus no Amoy 15 no to pagsakup din, pig-unug to kasinakupan 
tibò diyà to langit aw dini to pasak, su to pagka-amoy din to pagdaa to 
sinakupan din. 16  Ogpangamuyù ad to Diyus to igpabayà to katuusan din, 
ogtibuuson din lagboy to ginhawa now no ogpabaya-on to Ispiritu Santu 
su wadà kapanggadanan to panalangin din. 17 Madugang-dugangan kow 
to pagkatagam ni Jesu-Kristu no nig-ugpà kandin du-on to ginhawahan 
now no namantu-u kow kandin. Ma-angod-angodan now to kayu no 
madaom to pagpandalid du-on to gipasakan no iyan paglogon now to 
Diyus aw otow. 18‑19 Iyu aw duma no sinakupan ni Jesus, madaagan now 
podon to paglogon lagboy ita ni Jesu-Kristu no wadà nakasokod, agad 
ita no otow, konà ta pad podon ogkadaagan kunto-on. Madaagan now 
podon awos matogob kow to panalangin to Diyus. 20 Na masayà to Diyus 
no ogpakadugang dà to ogkapangamuyù ta dow ogkadomdoman ta pad 
su ogpabaya-on to kandin kabogbogan dini to ginhawahan ta. 21 Masayà 
iyan to Diyus to wadà katapusan to sinakupan din no impaghitugu ni 
Jesus no Imananan to Ka-otawan.

4 �1 Na kanak no napirisu on su sakup a man ni Jesus no Magbobo-ot 
ta, ogtambag a iyu to ogpakatuwadong kow to pag-ugpà now lagboy 

no angayan podon to mgo sakup to Diyus, 2  no kanunoy kow mapakobos-
koboson aw danu-an aw maungaà aw ogpabay-anan now to kasawa-anan 
su nigsingkaogon kow man. 3  Ogpa-omot kow to konà oghisuwoy su 
nahimu kow to Ispiritu Santu no sinobu-uk.

4 Ita no kasinakupan ni Jesus, nahimu kinow on no sinobu-uk no lawa. 
Sobu-ukon dà gayod to Ispiritu Santu no nigsood ita. Angod dà gayod 
sobu-uk dà to impa-iman ita to Diyus to mahudi no adow. 5 Sobu-uk dà 
to Magbobo-ot ta, sobu-uk dà to pigtu-uhan ta. Pagpabonyag tanow, 
kasobu-uk dà to pagpasakup tad gayod. 6  Sobu-ukon to ampu-onon ta no 
Diyus no Amoy tanow tibò no kinalabawan pad tibò aw dini ita kandin 
aw soodi kinow tibò.

7 Na itanow no pigsobu-uk no sinakupan to Diyus, pigbogayan kid 
on sikan no mgo panalangin. Dì moydu-on gayod nigsingkabugtì no 
impanghungyam ita ni Jesu-Kristu likat to kandin kadakoan agad-agad 

to pagbo-ot din, 8  su nasulat on no pig-iling to “No nigkawoy on kandin, 
namakaduma to kahan-ingan no nangkada-og din, aw kasinakupan din 
gayod, pigpamogayan din to bobogoy to pigdapon-dapon din to pagda-og 
din,” su nalabot kid to pagda-og din gayod.

9 No pig-iling ton nasulat on no “Nigkawoy on kandin,” ogkasabutan 
ta to kayan pana nigkawoy no nakatugdow pad kandin nakapatihibuu 
hantod to na-abut din pad diyà to hinibatan to pasak. 10 Sikan 
nakapatihibuu, nigkawoy dà diyà di-atas no kaylu pad diyà to tibò no 
mgo kalangitan awos ogsakupon din aw ogpanda-op kandin to tibò to 
kalibutan aw kalangitan.

11 Kandin no si Jesus, moydu-on pigbogayan din to kantondanan aw 
ibotang din kandan dini to sinakupan din. Moydu-on imbotang din no 
tumutubus din no imbogoy din dini ita no sinakupan din. Moydu-on gayod 
imbotang din dini to sinakupan din no maglilikwaday to katondanan. 
Moydu-on gayod imbotang din no katondanan no oghihipanow no 
ogpansakup to mgo otow to tinu-uhan ki Jesus. Moydu-on gayod imbotang 
din no magbabantayay to sinakupan din. Moydu-on imbogoy din no 
mag-a-anad dini to sinakupan din. 12  Sikan tibò, imbogoy ni Jesus dini 
to sinakupan din no iyan lawa din awos matingub to igkapatuman ita to 
katondanan tanow no nigsingkabugtì aw padigona to sinakupan ni Jesu-
Kristu no iyan lawa din 13 hantod to madoson on aw minanigo-on on no 
pikii ta no ogpaka-imo-ot du-on to kandin pikii aw sobu-ukon to pagtu-u 
ta aw kadugangi to nama-anan ta bahin to Anak to Diyus.

14 Na ko matuman tanow sikan, bahin to tinu-uhan ta, ogtibuuson to 
ginhawa ta awos ki konà ma-angod to mgo batà no ogkinopit-kopit su 
konà ki podon ogkadaa-daa to nigsingkabugtì no impang-anad no puli 
niglikat to domdom to otow no ma-iyan-iyanon aw mapakunon-kunonon 
no gau-on. 15 Dì ko minanigo-onon on to pikii ta, og-inikagihay kinow 
on nasì to katù-uhanan no oglinogonay kinow aw ogkatulin kid hantod 
to ogpaka-angod kid ki Jesu-Kristu no angod dà to uu 16  no nasaligan to 
mgo bahin to lawa no nighisusukmuu aw kangkabogkot to tibò to lopu-
an. Ogdowdoyow ki to ogtuman to ita no tumanonon awos ogkatulin to 
tibò to lawa aw madigon to paglinogonay ta.

17 Na kanak no tumutubus ni Jesus, ogpangudlin a iyu to likat kunto-
on, konà now ogsunudon to mgo otow no wadà tahud to Diyus no wadà 
ogka-ugsudan to pagpandomdom dan 18  su nahanigan to domdom dan. 
Wadà labot dan to kinabuhì no niglikat to Diyus su wadà natagahan dan 
su nabigtoan to ginhawa dan. 19 Mano nahanigan to ginhawa dan, iyan 
dà nadomdoman dan to ibog dan aw wadà dan kapagkoi to agad nokoy 
no kado-otan dan.

20 Dì konà no sikan to kadodoog ni Jesu-Kristu no impang-anad iyu, 
21 ko tùtu-u man no nigpaminog kow iyan to katùtu-uhanan bahin kandin 

su kandin dà to piglikatan to katùtu-uhanan tibò. 22  Sikan kadodoog 
ni Jesu-Kristu, ogkalabot on to pagpagawang now to katahani now no 
mado-ot no nakita-an du-on to ka-ugpà now natodu-on su niglikat to 
ibog no mado-ot no ma-iyan-iyanon. 23  Og-usabon now to domdom now 
24 aw iyan ig-ilis to katahani now to bayà no domdom now no nabotad no 
sugpù to Diyus no lagboy matuwadong aw wadà saà.

25 Kaling man no na-usab on to domdom now, konà kow ogpalagod 
to ogginau-ay dì i-ikagihay kow to katùtu-uhanan dà su nangkabogkot 
kinow aw nasakup ki to sobu-uk dà no sinakupan. 26  Ayaw kow 
ogpalagod to kasokò now awos konà kow makasaà. Konà now 
ogpahapunan to kasokò. Dì unaha now na-ay limwasa. 27 Konà now 
ogbogayan si Satanas no magbabalatak to kahutayan din to pagsakup din 
iyu.

28  Na to kawatan natodu-on, ogbungku-an din to hinang din dì 
pamakut nasì kandin to pagtalabahu su awos moydu-on igkabogoy 
din gayod to nawada-an to kapookanan. 29 Konà now ogkapalabas to 
pag-ikagi no mado-ot. Dì iyan dà nasì og-ikagihon now to igkaliyag to 
duma no agad ando-i litos no igkadoyow to ogpaminog iyu. 30 Konà 
now ogpadoahon to Ispiritu Santu su kandin kabogbogan to ing-indan 
iyu no sakup to Diyus hantod to magotò to adow no igka-usab to lawa 
now. 31 Konà now ogpalagodon to pagkado-oti aw kalangot aw kabuut 
aw mado-ot no pikii diyà to duma. Konà kow ogkiyaw-kiyaw aw konà 
kow ogpang-ina-ina. 32  Dì ogbinuligay kow nasì aw makina-aton kow. 
Ogpinasayluhay kow angod to pagpasaylu iyu to Diyus no si Jesu-Kristu 
to impabayà.

5 �1 Kaling man to pagkakina-aton now aw pagkapinasayluhon now, 
ogpamanggoad kow on to Diyus no goadonon now su maogon 

kow din no batà. 2  Kadoog now konà ogpigtason to oglinogonay kow no 
oggoad kow ki Jesu-Kristu no niglogon ita su nigpakimatoy ita kandin no 
kandin to insundù no nakadoyow to ginhawahan to Diyus.

3  Dì paghilabot to duma aw agad nokoy pad no paghinang no mado-
ot angod sikan, aw ka-akom gayod, agad mabaawan sikan, konà now 
su konà no litos itanow no mgo sinakupan to Diyus. 4 Konà now gayod 
ogkapalabas to kagi to langog dow kagi no maw-oy dow kasikawanan 
su konà no litos itanow no sinakupan to Diyus. Dì nasì ogpasalamat 
kow to Diyus, 5 su tùtu-u no wadà labot to pigsakupan to Diyus aw ni 
Jesu-Kristu to otow no oghilabot to duma dow mado-ot to domdom 
dow ma-ingà-inga-on su sikan og-inga-on din, oghimuhon din no 
pinakadiyus din. 6  Konà kow ogpaluku to gau-on no mgo otow no og-
iling to wadà kastiguhan to saà su imbahog kud on iyu to ogkastigu to 
Diyus to mgo otow no oglapas to kasugu-an din. 7 Kaling man wadà labot 
now kandan 8  su agad natodu-on nasoodan now pad to kadigloman dì 

kunto-on no natampuhan now on to Magbobo-ot ta, natumaag on no 
ka-awangan to nalabotan now. Kaling man ogpangindaan kow on no 
mgo otow no nalabot to ka-awangan. 9 Su to ka-awangan tibò no niglikat 
to Ispiritu Santu, iyan tawoy sikan to nigsingkabugtì no madoyow aw 
katuwadongan aw katùtu-uhanan.

10 Na og-anad kow to ogkaliyagan to Magbobo-ot ta. 11 Konà kow 
ogpakatapik to hininang to kadigloman su wadà og-abutan. Dì pamang-
ugpà kow to matuwadong awos kan iyu no paghimu to ogkatandi-an to 
kandan paghimu aw ogkasabutan dan bali to mado-ot iyan to kandan 
paghimu aw sikan pag-ugpà now no matuwadong to ogpakapadomdom 
kandan to hininang dan agad wadà og-ikagihon now. 12  Su agad ko iyan 
mabaaw-baawan ta no hininang dan no mahobong, kasikawanan ta man.

13  Dì to agad nokoy no ogpatungahon on to ka-awangan, to tahan din 
no lagboy mado-ot, ogkakita-an dì su tibò no natang-awan, mapayag dà 
to tahan din, aw ogkabauyan to ka-awangan. 14 Su tùtu-u to nadinog fad 
no pig-iling to “Pamanggimata kow on no nangkalipodong, buhayon kow 
on no nangkamatoy aw katang-awi kow on to Imananan to Ka-otawan.”

15 Kaling man ogdowdoyow kow to pag-ugpà now su ogpaka-unawa 
kow to nangkama-an no mgo otow, konà no angod to pisok aw bongoo. 
16  Konà now og-uwakan puli to adow su kani kunto-on no malisod on no 
timpu, igkanangon ita to madaas on ogkatimpuhan to adow to Diyus.

17 Kaling man konà kow ogpalingow-lingow. Dì pangintaga kow dow 
nokoy to pagbo-ot to Magbobo-ot ta.

18  Konà kow gayod ogminahingow su ogpakado-ot sikan. Dì ogpatogob 
kow nasì to Ispiritu Santu 19 aw babaaw-baaw kow no igpabayà to kanta 
no impabunsud to Ispiritu Santu agad igpabayà to oglikat du-on to 
kasulatan to Diyus dow igpabayà to oglikat diyà to kasing-tumutu-u now 
dow ipotos to iyu no ginhawahan to Ispiritu Santu no igpapanugu-tugu 
iyu. Ogkantahan now to Magbobo-ot ta to oglikat du-on to ginhawahan 
now. 20 Agad nokoy no og-abut on iyu, kanunoy kow on ogpasalamat 
to Diyus no Amoy no ogkasaligan now to ngadan ni Jesu-Kristu no 
Magbobo-ot ta.

21 Ogpinasakupay kow su igtahud now si Jesu-Kristu. 22  Iyu no mgo 
buyag no naminyò on, ogpasakup kow to iyu no mgo bana angod man 
gayod to pagpasakup now to Magbobo-ot ta. 23  Su to bana, panguu man 
to asawa angod ki Jesu-Kristu no panguu to sinakupan din no iyan 
lawa din aw kandin to Maglilipwasay to pigsakupan din. 24 Kaling man, 
ogpasakup kow to bana now to agad nokoy angod to sinakupan ni Jesu-
Kristu no ogpasakup du-on kandin.

25 Iyu no mgo bana, oglogonan now to iyu mgo asawa angod to 
paglogon ni Jesu-Kristu to sinakupan din no nigpakimatoy ita 26  awos 
malimwasan ki to Diyus no pighugasan kid on to wohig no pinabayà 

to kagi din. 27 To inhugas ita to Diyus su awos humina-at si Jesus to 
sinakupan din angod to tinawasan din no ogpuduton din no tugtuguhon 
aw wadà sigat dow tamak dow duma pad angod sikan awos matuwadong 
to sinakupan no wadà igkasawoy. 28  Kaling man iyu no bana, ogdaahon 
now to asawa now angod to pagdaa to iyu tu-un no lawa. To otow no 
oglogon to asawa din, ogkalogonan to kandin tu-un no lawa su sobu-ukon 
dà man kandan. 29 Su wadà otow no ogkablang to tu-un din no lawa. Dì 
nasì man no ogdaahon din to madoyow aw kaogoni angod to pagdaa ni 
Jesu-Kristu to sinakupan din 30 su itanow to mgo bahin to lawa ni Jesu-
Kristu. 31 Kaling man nasulat on no pig-iling to “To otow, ogpagluwatan 
din to amoy din aw inoy aw pagtibò to asawa aw ogkasobu-uk kandan.” 
32  Sikan iyan to lagboy madaom no pananglitan. Dì kanak, nadomdom 
kud to si Jesu-Kristu aw sinakupan din to mag-asawa no napa-atubangan 
sikan no nasulat on. 33  Dì moydu-on pad gayod kalitukan no napa-
atubangan no iyu no bana, ogdaahon now to asawa now angod to iyu 
tu-un no lawa. Iyu gayod no asawa, igtahud now to bana now.

6 �1 Na iyu no mgo batà, ogmangun kow to sugù to amoy now aw inoy 
now su sakup kow man ni Jesus no Magbobo-ot ta su ogpakatuman 

kow man kandan su insugù iyu to Diyus. 2  Aw sikan no sugù to tugdow 
no moydu-on tahan insahad to Diyus to igbaos no madoyow ko matuman 
su og-iling to kasulatan to “Igtahud now to amoy now aw inoy 3  awos 
madoyow to ka-ugpà now aw mahabà to umuu now dini to babow to 
kalibutan.”

4 Na iyu no mgo amoy, konà now ogpalangoton to mgo batà now. Nasì 
og-anadon now kandan no ogka-uyunan to Magbobo-ot ta aw udlini now 
kandan to madoyow.

5 Na iyu no mgo sugu-onon, ogsintuman kow to sugù to amu now dini 
to babow to kalibutan no ogtahud kow lagboy ko masawa-an kow no 
matino-od kow to ginhawa angod to paghimu now ki Jesu-Kristu, 6  agad 
ogkakita kow dan aw konà su konà no kandan dà to ogpakaliyagon now 
su iyu no sugu-onon ni Jesu-Kristu, ogka-uyunan gayod to Diyus no 
ogsintuman kow sikan no pagbo-ot din 7 no konà no igmugus-mugus to 
ginhawa now su ogpadoyawan now to amu now, angod to Diyus, konà no 
otow puli to ogtalabahuhan now. 8  Su nama-anan now to agad nokoy no 
oghimuhon now no madoyow, ogka-aha-an dà to Magbobo-ot kan otow 
agad sugu-onon aw konà.

9 Iyu no mgo amu, ogdowdoyawan now gayod to sugu-onon now. Konà 
now on oghinadokon kandan su nama-anan now to moydu-on ogbobo-
ot iyu no Magbobo-ot tanow tibò no diyà to langìt no wadà gayod 
pigpalabow din no otow.

10 Na to katapusan, oghogoton now to pagtu-u now to Diyus no 
Magbobo-ot ta no ogpabaya-on to pagbulig to kabogbogan din. 

11 Ogkatingub kow to panganiban no igkabogoy tibò to Diyus awos 
makasikad kow to madigon aw mapalatut now to pikii ni Satanas no 
magbabalatak no ig-iyan-iyan iyu. 12  Su konà no otow no ogkakita-
an ta to igpada-og ita. Dì mado-ot na-an no katuusan no matikang no 
konà ogkakita-an dini to pasak no iyan mabogbog no sakup ni Satanas 
aw sikan nigsakup so-idi kalibutan no katuusan to kadigloman aw 
kahan-ingan no busow no diyà iyan na-an to aw-awanan, sikan iyan 
to igpada-og ita. 13  Kaling man ogdawaton now on to panganiban no 
igbogoy to Diyus awos konà kow ogpaka-us-us dì ogpakasikad kow to 
madigon ko matimpuhan on to pagdasdas iyu. Ko matuman now on, 
ogkasikadan now.

14 Na so-idi to pananglitan ku. Iyu no angod to sundau to Diyus, 
ogsikad kow dà no ogpamagkos kow on to katùtu-uhanan aw pangabò 
to katuwadong no igkasalibon now to dagaha. 15 Ogpanapatus kow to 
oghina-at on to oglibod-libod no ogpang-anad to Madoyow no Tutuwanon 
no igkalinaw to mgo otow, 16  aw labi pad ogdawdaa kow to kasag no 
sikan, pagtu-u now to Diyus no ogpakaposok to tunud ni Satanas no 
angod to aninipot to kayu no igpanà din diyà iyu. 17 Ogpamanggula 
kow to igsalibon to uu now no pag-iman now to ogbuligan ki to Diyus, 
ogpanakos kow to otak no igbogoy to Ispiritu Santu no iyan kagi to Diyus 
no igbogoy to Ispiritu Santu.

18  Kanunoy kow og-ampù to Diyus to nigsingkabugtì no pag-ampù 
aw ogpangamuyù kow to Diyus to ogpapanalanginan to tibò no kasing-
tumutu-u now no na-uyunan to Diyus no ogbuligan kow to Ispiritu Santu 
no ogpa-omot kow to pagtuman sikan no pag-ampù. 19 Ogpangamuyù 
kow gayod to Diyus to ogkabogayan a gayod to kagi to pagpasabut 
ku to Madoyow no Tutuwanon no pighobongan to Diyus to mgo otow 
natodu-on dì bali na-ukasan. 20 Kanak no tumutubus ni Jesus no 
ogpasabut to Madoyow no Tutuwanon, pigpirisu a. Dì agad pigpirisu 
ad, dì pangamuyu-i a now diyà to Diyus to ogpakapanginbubuut a to 
pagpasabut ku su sikan to katondanan ku.

21 Na si Tikiku no su-un ta lagboy aw timbang ku to igpahimu to 
Magbobo-ot, ognangonan kow to nawnangonon likat kanak 22  su sikan 
to igpa-andiyà ku iyu awos mataga kow gayod to ma-amonu koy aw 
padaoyag iyu.

23  Madumahan to kasu-unan ku to kalinaw aw paglogon aw pagtu-u no 
igbogoy to Diyus no Amoy aw Magbobo-ot ta no si Jesus no Imananan 
to Ka-otawan. 24 Matabangan kow tibò no lagboy niglogon to Magbobo-
ot ta no si Jesus no Imananan to Ka-otawan no wadà katapusan kan no 
paglogon. 

